
He tukanga anö, he momo anö, he tauira anö

Ruakere Hond*

He whakaräpopoto

Ko Parihaka tëtehi papa käinga ki te rohe o Taranaki Iwi, e tü takawaenga nei i te takutai moana 
me te tapa ngahere o te mounga, waihoki, e tü toro ana ki te uru rawa o te küreitanga o Taranaki. 
Nä ngä rangatira, a Tohu Käkahi räua ko Te Whiti-ö-rongomai i whakaara hei käinga whai 
tikanga hou i te Hänuere o te tau 1866. I roto i ngä tau whai muri ka piki te tini tängata i noho 
ki Parihaka ki te ono mano neke atu töna rahi. I whakatüria a Parihaka i runga i ngä tikanga o 
te Ririkore, o te mahi tahi me te rangatiratanga o te iwi Mäori. I äta tämingia aua tikanga e te 
Karauna i roto i ngä tau.

I te tuaiwa o ngä rä o Hune i te tau 2017, i tämokongia tëtehi whakaaetanga i waenga i a 
Parihaka me te Karauna, e kïia nei ko Te Kawenata o Rongo. Kei roto i ngä whärangi i tämokon-
gia tëtehi Tauäkï e takoto nei ngä körero mö te ahunga mai o Te Tikanga o Tohu räua ko Te 
Whiti me te whakaahua i ngä aronga nui mö töna äpöpö. Ko taua Tauäkï rä te aronga matua o 
tënei tuhinga. Nä te Komiti hautü o te whakaaetanga ki te Karauna, a ‘Parihaka Whakamua’, 
taua tukanga hohou-rongo i kökiri. Ko te wähanga i a au, ko te whakahïnga o taua Tauäkï e 
whakaaringia ana ki Te Tikanga o Parihaka i ngä whärangi i tämokongia. He tuhinga tënei hei 
whakamärama i te ara i puta mai ai te Tauäkï Tikanga Tuku Iho, otirä, hei whakatauira i te 
tümomo reo i whakamahia i te whakahïnga ake o te körero.

Kei tënei tuhinga, ka tïmata ki ëtehi körero hei whakaräpopoto i ngä mahi whakariterite i 
waihangatia ai te Kawenata o Rongo. Ka tohua ngä rerekëtanga o te whakaaetanga i hainatia ki 
Parihaka, ki ërä e kitea nei ki ngä whakataunga kerëme ä-iwi. Ka whakamäramatia te tukanga 
i whäia kia takoto ngä kupu ki te tauäkï mö Te Tikanga. Ka whakarärangihia Te Tauäkï 

Tikanga Tuku Iho, kätahi ka wewetengia ngä aronga e whitu o te hanga i taua tauäkï me te reo 
i whakamahia.

Te ara ki te whakaaetanga

Kua taunga kë te taringa ki ngä körero mö 
ngä kerëme Tiriti, ngä kokoraho o Te Tiriti o 
Waitangi, e tutuki nei ki ngä iwi huri noa te 
motu. Ki te ara hökai o ngä kerëme, ka ea te 
whakawäkanga i ngä hara ki te mana whenua, 
ka tämokohia ngä whakaaetanga kia tïmata te 
tukanga o te whakatau, ka tau ngä utu whakaea 
a te Karauna ki tö te ia o ngä hiahia o te iwi, 
ka uia te whakaaetanga o ngä uri o te iwi, ka 
täpaea ngä hara ki te whakapäha, ka tämokohia 
ngä ritenga o te whakatau kerëme, ka pire ki te 
Paremata, ka mana hei ture, nä whai ä, ka ura 
te rä ki tëtehi aranga hou ki taua iwi. Häunga 
te taimahatanga o taua aranga whai muri, öna 
piki, öna heke, he tukanga tënei hei whäinga. 
Ko te ara whakatau tënei ki ngä nawe o mua, 
mai te wä o te Tiriti o Waitangi tae noa ki ö 
näianei, i manä ai te Ture Tiriti o Waitangi 
(“Treaty of Waitangi Act,” 1975) me töna 
Taraipiunara. Ka tïmata te whakatau kerëme i 
te pürongo tuatahi WAI6 mö Motunui i te 18 
o Maehe, 1983 (Tribunal, 1983), tae noa ki 
te pürongo o inätata, kätahi anö i te tau nei, 
2017, Wai 2540 ‘Tü Mai te Rangi’ (Tribunal, 
2017) mö te kaha takanga o ngäi Mäori ki te 
ture me te kaha mauheretanga. Kua taunga, kua 
märama ki ënei ara whäinga.

Ka uaua i konei te whiriwhiri huarahi mö 
Parihaka. Ehara a Parihaka i te iwi, i te hapü 
ränei e tohungia nei ki te ture mö ngä kerëme 
Waitangi. I uru kë a Parihaka ki roto i ngä 
kerëme a ngä iwi. Ko tä te Karauna i mea ai, 
kua tau kë ngä nawe o Parihaka i aua whaka-
taungia. Käore hoki a Parihaka i hiahia kia 
tapiki töna whai kerëme i te mana whenua me 
ngä iwi i whai pänga mai ki Parihaka. Ka pä 
atu a Parihaka ki ngä iwi o Taranaki i a rätou 
i te tëpu whakatau a te Karauna. I te 19 o Mei, 
2014, ka hui te röpü kökiri kerëme a Taranaki 
Iwi, ka whakatau rätou kia kaua e tämokongia 

tä rätou whakaaetanga ki te Karauna (i te tohua 
mö te 4 o Hune haina ai). Ka mea atu a Taranaki 
Iwi kia puare tëtehi küaha mö Parihaka me öna 
nawe kätahi anö rätou ka haina. I konei te Tari 
Whakatau Take Tiriti a te Karauna ka korikori, 
i konei hoki te Minita mö ngä Take Tiriti ka 
whiriwhiri huarahi mö Parihaka. Ka aronui 
te Karauna ki a Parihaka tonu, arä, i tua i te 
hïtori, i tua i ngä kerëme ä-iwi. Ko te Parihaka 
i whärikihia ki te Minita, ko te Parihaka o töna 
äpöpötanga, o Te Tikanga e ora tonu ana. I 
waiho ngä pëpëhitanga o mua mä ngä iwi whai 
mana whenua e whakatau. Ko tä Parihaka he 
whakatinana i Te Tikanga i whakarërea iho 
ki runga i ngä whakatupuranga. Nä te wero a 
Taranaki Iwi aua tatau rino ka kekë, ka wher-
awhera iti nei ki Parihaka.

Ka whakarewangia tëtehi röpü aronui, ko 
Te Kawe Tütaki, ki te tuhi pürongo mö ngä ara 
whäinga a te Karauna mö Parihaka. Ka tonoa 
tëtehi pürongo mö ngä hiahia, mö ngä wawata 
o te hapori o Parihaka, tapaina ana ko ‘Parihaka 
Whakamua, Parihaka Pümou’ (Ratima, 2015). 
He tuhinga ënei i ahu mai i ngä huihuinga ki 
te papa käinga i roto i te tekau tau kua hipa. I 
te 22 o Mei, 2016 ka tämokongia te whakaae-
tanga ‘Te Papa Ohaoha ki te Whare o Rongo’ 
(Attorney-General, 2016). Ko te pepa tuatahi 
tënei e kitea ana te whakaaetanga a te Karauna 
ki te mea he mana motuhake tö Parihaka, otirä, 
e mea ana ngä Minita o te Käwanatanga ka 
tautoko rätou i te whanaketanga o Parihaka, 
kia ara ake i roto i ngä nawe o nehe. I roto i te 
tahi rau rima tekau tau neke atu, kätahi anö te 
Karauna ka aro nui ki te oranga o Te Tikanga i a 
Tohu räua ko Te Whiti. Nä tënei rau whärangi, 
a Te Papa Ohaoha, i tatü atu a Parihaka ki te 
tëpu whakawhitiwhiti körero ai. Ehara i te mea 
nä te Ture o Te Tiriti o Waitangi, ehara i te 
Köti, ehara i te Taraipiunara, ehara i te huarahi 
takitini i whäia e ngä iwi, e ngä hapü. Ko tä 
Chris Finlayson, he unuhi i töna pötae ‘Minita 

mö ngä Take Tiriti’, ka whakamoua töna pötae 
‘Manu Tute o Te Ture’*, arä, te kaitiaki ture o 
te Karauna. I konei ka kitea he ara e haere ai 
a Parihaka.

He ara hou, he tapuwae hou hei 
whäinga mä Parihaka

Ka para te huarahi, ka wähi te ururua. Arä anö 
ngä rerekëtanga ki te ara i haere ai a Parihaka, 
käti, e toru ngä rerekëtanga ka whakamärama-
tia ki konei.

He tümomo kupu te wähinga ururua. Tërä 
ngä kupu i äta whakamahia ki ngä kerëme Tiriti 
käore i hängai ki te pütake o te Kawenata ki 
Parihaka. Ko ngä kupu käore i whakaaetia, 
he pënei i te ‘muru’ me te ‘raupatu’ i te mea 
nö ngä iwi, nö te mana whenua aua whiunga 
a te Karauna, täpaea ai ki ä rätou kerëme. He 
pënei anö i ngä kupu ‘kerëme Tiriti’, ngä kupu i 
whakamahia ki te Taraipiunara o Waitangi. Ka 
whakaae te röpü hautü, a Parihaka Whakamua, 
kia tairanga ngä kupu nei: ‘hohou-rongo’ 
mö te tukanga whakatau whakaaetanga; ‘Te 
Kawenata o Rongo’ mö te whakaaetanga ki 
waenga i a Parihaka me te Karauna; ‘Te Haeata’ 
mö te whäinga kia maunu horo atu ngä weri o 
te pähua me te turakanga rangatiratanga; otirä, 
ko ‘Te Tikanga’ mö te taonga i waiho ake e 
Tohu räua ko Te Whiti ki ngä whakatupuranga 
whai muri. Ko ënei ngä kupu i tuaina ai ki te 
whakaaetanga hohou-rongo.

He mana whenua te aronga nui ki te türanga 
o te iwi. Ka täkina ngä pähuki hei roherohenga, 
hei pou herenga whenua. Ka täkina ngä tongi 
whenua hei whakaari i ngä pou herenga tan-
gata, arä, he mounga, he äkau, he kökoiawa, 
he mänia, he ngutuawa atu ränei. Ka täkina 
hoki ngä tätai whakapapa hei pou herenga 
ä-iwi. Engari anö a Parihaka, e whia kë mai ngä 
hononga ä-iwi, ä-whänau, ki Taranaki whänui, 
otirä te motu. He hono ä-whakapapa tö ëtehi, 
arä, taea ai te tätai ki tëtehi tupuna i whai 

* te Attorney-General

türanga ki Parihaka i mua. He hono ä-körero 
tuku iho tö ëtehi, arä, he whanaungatanga ä-iwi 
ki Parihaka i mua. He hono ä-whakapono tö 
ëtehi atu, i te ngäkaunui, i te manawanui ki Te 
Tikanga o Parihaka o näianei, ä muri ake hoki. 
I runga i ënei tüähuatanga, käore a Parihaka i 
whakaae kia whakaemihia mai tëtehi rëhita mö 
te hunga whai whakapapa, whai pänga ränei 
pënei i ngä rëhita a ngä iwi. Te take i pënei ai, 
he tawhito, he rehurehu, he whänui hoki nö ngä 
hononga. Kei whea rä te mutunga o te hunga 
whai pänga. 

He kähui tö te iwi, tö te hapü, he kähui anö 
tö te poropiti. Ko te whakapapa te tuahiwi o te 
hapü me te iwi. Ka anganui ngä rautaki ki ngä 
uri whai pänga, me te akiaki kia whai hua rätou 
ki aua pänga. He rerekë te kähui whai pänga 
ki Te Tikanga o Parihaka. Ehara i te mea ko 
ngä uri te tino aronga, engari ko Te Tikanga, e 
tinana ai te moemoeä i huaina ai e Tohu räua 
ko Te Whiti. Ka whakapou kaha te kähui ki te 
whakatauira i Te Tikanga ki näianei rangi. Në 
i whai hua ngä uri, ko te painga atu tërä, engari 
ehara tërä i te whäinga matua.

Kia poua, kia rangona Te Tikanga o 
Parihaka

I ngä wä o Tohu, o Te Whiti, käore i whakama-
hia te kupu ‘kaupapa’. Nö ënei rä nei taua kupu. 
Ko tä rätou kupu, ko ‘Te Tikanga’. Ka kitea te 
whakamahinga o tënei kupu ki ngä waiata me 
ngä tongi körero, e pënei ana:

“He püäwai au nö runga i Te Tikanga
He rau rengarenga nö roto i te raukura
Ko taku raukura nei he manawanui ki 

te ao”†

“Kua hari, kua koa, kua tü Te Tikanga
Kua haurangi katoa mai te ao nei e”‡

† He körero tuku iho i a Te Whiti
‡ He taki körero, he pao hoki, mai i te wä o Te Pähua

“E kore au e taea hei uri nö Höhepa nö 
ngä tüpuna

I whiua mai au ki runga ki Te Tikanga hei 
muramura ahi”*

“Nä Tohu rä i whakahaere mai ngä 
Tikanga”†

Kei ngä whänau anö ä rätou whakamärama mö 
te ahunga mai o Te Tikanga. Engari i roto i ngä 
whakamärama mö ‘Te Tikanga Hou’ (Elsmore, 
1999; Kennan, 1993), ka kitea tëtehi tüäpapa 
mö te ahunga o Te Tikanga, ki te Paipera i moea 
ai ki ngä tikanga Mäori. Ka tohua te tüäpapa 
o te Te Tikanga i te hünukutanga o te kähui 
a Tohu räua ko Te Whiti ki Parihaka, ko ‘te 
haeata’ i te Hänuere o 1866 me ‘te tau ariki’ i 
te tau o muri mai. I konei ka tü te tikanga o te 
mounga-ä-rongo ki tënei körero, “ka kuhuna 
te patu, ka puru te toto”.

He rerekëtanga tërä ki ngä kerëme Tiriti, 
ka aro nui ngä iwi ki ngä körero hïtori, ki ngä 
pänga whenua, ki te rohe. Ka aro nui ki ngä 
pähuki o iwi kë, ki ngä taunakitanga o te rironga 
mana whenua. Ko te aronga rä o Parihaka, ko 
te whakaahua i Te Tikanga kia märama ai 
te Karauna me ngä iwi ki töna ahunga mai i 
nehe rä, ki töna ahunga atu ki ngä rä o muri 
atu. Käore te hau käinga i tino rata kia takoto 
hïtöria ngä whakamärama mö Te Tikanga. 
Ka whäwhä atu ki te tauira o ngä waiata poi, 
waihoki, nä te paopao o te poi i takitaki kia 
tika ngä kupu. He momo reo anö tö te poi, he 
reo ökawa, he kupu taunaki, he kupu öhäkï, 
he kupu tuku iho mä ngä uri. Nö reira ko te 
whakatau a te röpü o Parihaka Whakamua, 
ka tautokona e ngä pahake, kia waihangatia 
he körero whakamärama mö Te Tikanga ki 
te tauira o ngä waiata poi, o ngä tangi, ngä 
pao, ngä ngeri me ngä haka a ngä tüpuna. Kia 
whakahïa‡ tuatahitia ki te reo Mäori, kätahi ka 
whakawhitia ki te reo Päkehä.

* He rärangi waiata poi mö Tohu räua ko Te Whiti
† He kupu hakarei nä Muaüpoko mö Tohu Käkahi
‡ He kupu nä Taranaki tënei ‘whakahï’, he ‘tito’ ki ëtehi iwi.

Te tukanga whakahï tauäkï

Ka tïmata te whakahï körero ki Te Tauäkï 
Tikanga Tuku Iho, ka tïroua he körero i ngä 
waiata me ngä körero tuku iho i te wä o Tohu 
räua ko Te Whiti. Ka wänanga tahi me Tonga 
Kärena, kaiwhakahï o Taranaki Iwi, ki te whiri-
whiri i te tümomo reo kia hängai pü ki ngä 
tauira o mua. Ka whiriwhiri hoki i ëtehi o ngä 
kupu whakarite me te momo reo ökawa. Ka 
ahuahua he tauira tuatahi mö te wähanga tua-
tahi, arä, o te orokohanga mai o Te Tikanga, e 
körero ana mö te rahinga ake a Tohu räua ko 
Te Whiti i waenga i ngä pakanga ki ngä iwi o 
te raki me te whäinga i a Rongo me te Paipera. 
He wiki te ahunga mai o tënei tauira, i töna 
whitu rerenga körero noa. Na, ka oti te tauira, 
ka noho ki te kukume mai i ngä mahara. Ka 
noho tahi me Hëmi Sundgren me äna rangahau 
körero i a Taranaki Iwi, kia äpiti atu ëtehi o 
ngä tuhinga tawhito. Ka tirohia te whakapapa 
o Te Tikanga, ka wetekia te körero kia rima 
öna wähanga, ka wähi tonu, ka wähi tonu, nä 
whai ä, ka iwa kë ngä wähanga o te Tauäkï, 
mai i te rokohanga atu o te mounga-ä-rongo 
ki roto o te käinga o Warea, tae atu ki ngä tau 
o ä tua ake nei, o äpöpö, ki ngä uri mokopuna 
me ngä kupu whakahau.

I te mutunga o te whakahïnga o ngä wähanga 
e whä, ka whakaaturia te tauira ki te röpü 
pahake ki te papa käinga. I rata pai te röpü ki 
te tauira, nö reira ka hoki anö ki te whakahï 
körero. I te taenga ki te wähanga tuaiwa, ka 
noho tahi anö ki a Hëmi ki te whakauru körero 
e taea nei te kï i ahu tötika mai i ngä tüpuna. 
He wiki anö i te tuhituhi, kätahi ka rite te tauira 
tuarua kia tukua ä-reo Mäori, ä-reo Päkehä, ki 
te Karauna. Ka whärikihia anö hoki ki mua i a 
Keri Öpai, mätanga kaiwhakamäori ki te reo 
o Taranaki, ka waiho mäna e tirotiro, mäna e 
arohaehae te tika o te reo me te märama o te 
körero. Ka tuhia anö ëtehi wähanga. Ka oti i 
konei te tauira tuatoru.

Ka whakaaturia tënei tauira ki ngä tängata i 
tatü mai ai ki ngä hui ä-marama, i te Tekau-mä-
waru i te rä o Te Whiti, me te Tekau-mä-iwa 

i te rä o Tohu-käkahi, i te marama o Aperira. 
I whai tautoko mai i te minenga o aua rä, nö 
reira ka tukua te tauira tuatoru ki a Leon Blake, 
kaiwhakamäori o te Karauna. Ko täna ko te 
arotake i te hängai tika o te tuhinga reo Päkehä 
ki tërä o te reo Mäori. I te whiriwhiringa i ngä 
körero reo Päkehä ki te Karauna, ka ea i konei 
te tuhinga.

Te Tauäkï Tikanga tuku iho, hei 
wähanga ki te Kawenata 

Anei e whai ake nei ko te Tauäkï i pänuitia ki 
te minenga i rarau ki Parihaka mö te rä o ‘He 
Puanga Haeata’ i te 9 o Hune, 2017. Koia anö 
ko te Tauäkï kua kuhuna ki te puku o Te Pire 
Haeata ki Parihaka, e takoto pire tonu ana ki 
te whare o te Paremata i tënei wä. Kua wähia 
te Tauäkï kia iwa ngä pae o te ahuahunga o 
Te Tikanga.*

* Ko ngä rerenga e noho tïtaha ana, koirä ngä rerenga i tïkina 
i ngä waiata, i kapohia i ngä tuhinga tawhito, i rangona 
ränei ki te taringa i Parihaka.

1. Te Pae o te Riri Huripoki 1813–1840

1.1 Te küreitanga o Taranaki, maru ana i te kai, köpä ana i te käinga, pökia ana

 e te tängata. Tüpono noa te kurukurutanga o te uru i te taiwhakararo,

 ripiripia e te mumu, haehaea e te äwhä. Ka pakü te ngutu parera,

 ka horo te pä, ka käwhakina te kähui whakarau ki tawhiti.

1.5 Riro ana te puia taro uri ki Käpiti, whakarërea mai te puia tautau mähei.†

 Puea mai he rongomau, houhia e Pötatau räua ko Matakätea ki Örangituapeka,‡

 whakaeaea mai he manawa nui, he manawa roa. Käinga tahi ka mate, 

 käinga rua ka ora, he pä whakaruru mö Rongo, Rongo-marae-roa. 

 He reanga i whanaua iho ai ki te mära o Tü, ka puta he poropititanga 

1.10 i tua i te rangi täwhangawhanga, he putanga ariki, he putanga tauira, 

 Huripokina te ao, taupokina te pö, ka ao, ka ao-ätea.

2. Te Pae o Rongo 1840–1860

2.1 Tuputupu rautäpatu te kawa ora ki runga o Taranaki. 

 Ka paiaka te Päkehä ki Taranaki, he whenua te take. Te rongopai a Waitere,§

 te kauhau a Minarapa,¶ tatü te kähui hipi a Rïmene** e tataki nei 

 i te rangimärie o Te Atua, ki tä te kupu Paipera, ko te whakapono, 

2.5 te tümanako me te aroha. Maunu mai te iwi whakarau i te koanga, 

 kitakita nei te tarakihi i te raumati. He huanga nui nä Rongo-mä-täne, 

 i te hiringa ä-nuku, i te hiringa ä-rangi, ka hua ko Tü te ngana-hau. 

 E pari ana te tai o makiri, he kiritea, he tai horonuku, he horo whenua, taukiri e. 

 Ka pupü te rau ki te Ruru-mä-heke, ko te puia taro uri ka hoki, e rarau. 

† Ka rere ngä tamariki, ngä whänau (puia taro uri) ki Käpiti, ka waiho ngä mätua me ngä toa kai pakanga (puia tautau mähei) 
ki Taranaki.

‡ I te pakanga o Örangituapeka 1834, ko Wiremu Kïngi Matakätea te rehe kaitauä ki Taranaki, ko Te Wherowhero ki Waikato. 
Ka whakamahia te ingoa Pötatau hei tohu i töna tünga Kïngi tuatahi.

§ Whiteley—te Minita nana nei a Te Ua Haumëne i whakaako ki Käwhia.
¶ He Minita Mäori o Taranaki, näna nei a Tohu räua ko Te Whiti i whakaako.
** Ko Riemenschneider tëtehi Minita Rütana nö Tiamana, ka tekau mä whä ana tau ki Warea noho ai.

2.10 Huripoki te whenua, parapara te whenua ki te ükaipö. Ka ara, ko Te Kurupü, 

 ko Pätütütahi, ko Kumea-mai-te-Waka, ko Taiporohënui ki Manawapou, 

 ‘ka herea te whenua, ka herea te tangata’, ‘tangata tömua, whenua tömuri’.*

 Taranaki whenua poapoa ki te hoko, poapoa ki te Käwana.

3. Te Pae o Tü kä Riri 1860–1865

3.1 Ka hikahika, he ngutuahi ki te ngutuawa Waitara, ka korakora a Pekapeka 

 te pü o te riri, ka tutü te ngärahu ki Te Köhia, ka kätoro te ahi ki te motu. 

 He mate i a tuanuku, he haehae i a papawhenua. Te hinganga o Kaipöpö, 

 ko Te Hanataua, ko Kukutai, ko Paratene,† papanga iho he kähui kähika. 

3.5 Whakangaro Warea, rukea e te manuao. Mumura ana te ahikä, 

 kïhai i tineia, murua rawatia te whenua. Tou te kai, tou te tangata, 

 he käinga putuputu, ka turakina, ka tüngia ki te ahi. Me he raupö 

 piko i te hau, ka ara. Tërä Tamarura ka heke i te pae o Rori Wëtere, 

 ka puta te Atua ki Taranaki, ka iri a Riri, ka iri a Ririkore ki Kaitake, ki Te Iringaniu.‡

3.10 Ka haramai ngä tahua a te körero Atua, ka ara ngä manu e rua, warakï i te atatü, 

 ko Mumuhau, ko Takereto ki runga o Repanga.

4. Te Pae o Te Haeata 1865–1878

4.1 Ka ruku aurere rä ki Waikoukou, whakaeaea aumihi ki uta o Waitotoroa. 

 Ka puea Parihaka ki te haeata. Ka kuhuna te patu kia kore e kitea. 

 Ka puru te toto, ka tü te tikanga, ka topa te toroa, ka puta, ka ora. 

 Rängai mai ana te tekau mä rua a Täwhiao, rauhï mai te kähui i öna hëpara 

4.5 ki te Atua i runga rawa. Ka hanga whakahere hei whakakakara ki tö räua Atua. 

 He tau pai te tau, he tau ariki te tau, he tau ähuru te tau, nö te rëme te tau.§

 Kua tukua te punga whakawhenua o Ihowa ki te whenua. Huhua mai i märakiraki, 

 i mätongatonga me te marangai, marara i te muru, tïtaria e te ture. Ahu te rau,

 ohu te mano. Te haupü ä-rongo ki te whenua, he maunga ä-rongo. Hua te kai,

4.10 hua te körero mö te whakaaro pai ki te tangata, kia utua te kino ki te pai. 

 Kei te pakanga kë te matamata o taku arero nei hei taonga mö ngä 

 whakatupuranga. Ko rätou hei kainoho i te rangatiratanga mö ake tonu atu.¶

5. Te Pae o te Tohe 1878–1886

5.1 Ka torona ki te parau ka riro taku tïkapa, riro i te herehere, riro i te ture. 

 Parau kau, tü kau, he ranga kahawai, he taiepa tiketike i te tüpuhi. 

 Ka köpenu te ihu o te toa, ka tü te pono o te körero teka.** Ka torona te whenua, 

 ka torona te tangata, ka hau te whenua, ka hau te rongo, he manawanui, 

5.5 he manawaroa nö Täwhiri-mätea. I whiua au i runga i Te Tikanga, i whiua 

 ki te piu o te ture, ki ngä ngaru whakapuke o Raukawa, wähia ki te rïpeka 

* He körero katoa ënei rerenga mö te pupuri whenua kia kaua e hokona ki te Karauna. Ka oati ki te hui ki Manawapou 1954, 
kia mate te tangata i mua i te tuku i öna whenua ki te hoko.

† Ngä rangatira i mate ki te pakanga i Kaipöpö.
‡ Ka pae ki uta te tima Rori Wëtere (Lord Worsley) ki Te Namu, i waenga o te riri ka hua ko te Pai Marire.
§ He körero mö ngä tau i whanake ai a Parihaka.
¶ He körero nä Tohu Käkahi.
** He körero ënei i puta mö te tohe ki te Karauna, he hanga taiepa, he parau whenua.

 mahi nui i Otäkou, i Rïpapa ki Whakaraupö, i Hokitika ki Te Ika a Ngahue.*

 Ko Hïroki, ko Pötiki-roroa te ika, i tahia i Waitötara ki te höpua, te maru nui 

 o Tohu, o Whiti. Te hökai a te höia ki te hökai a te tätarakihi. Te häpai a 

5.10 te höiho mä i a Te Paraihe ki te häpai nui a te whaene, he tahua kai. 

 Kua hari, kua koa. Ka puni a Pungarehu ki Te Pürepo, whakaweriweri, 

 whakawehiwehi, kïhai i wehewehe. E runga, e raro nukunuku mai. E uta

 e tai nukunuku mai. Te mahi a te kurï, kua hari, kua koa ki te pähua tuatahi. 

 Opehia taewatia te tangata. Opea noatia te köpae hëki ki raro i te kätua, 

5.15 käore he kai pïpipi, käore he kai kökoko, ka herea te kaha me te uaua ki te rangimärie.†

 Küpapa e te iwi. Utaina Hinemoa,‡ e tü tamawahine i te wä o te kore. 

 Kei te kairuru, kei te kaikaha. He pae kawau hoki i a Tiki whakakötata. 

 Te hau whakamömotu nei i te weherua o te pö.

6. Te Pae o te Aranga: 1886–1907

6.1 Heke i te kaipuke, heke a te kaikamo. E ngata tö puku e te kaiwhakawhiu, 

 möku te kino, möu te pai. Te maunutanga i te herehere, rorea rä 

 ki te tümatakuru o Käwana. E karapoti nei te mounga i te rori, i te taiepa köpiko. 

 Taranaki tïtöhea a runga, tïtöhea a raro. E rere e te kïrehe o te rangi 

6.5 ki runga ki ngä puna wai koropupü, koropupü mai. Te aranga i te hae o te mate, 

 te kaihari i te oranga. Te rongo o te poi ki Toroanui, te piu o te arero ki Paraahuka. 

 Ngätata kau ana te riu i te taukume, he pou atua, he pou whenua. 

 Ara mai Rangikäpuia, ara mai Te Raukura.§ Kumea e nuku, kumea e rangi, 

 tü kë, wehe kë, te hökari o te wae, te whäkana o te waha. Kïhai i wetekina te ioka. 

6.10 He kahu taratara, he räpaki. Rangahia mai ngä hanga o te ao, ka hika, ka hiko, 

 ka puta, ka ora. Tütakina rawatia ngä tatau rino o te whare Käwana. 

 He mangumangu taepö nei hoki tätou.

7. Te Pae o Whënuminumi 1907–1975

7.1 E tö e te rä, te rukuhanga a Tamanui, a Tamaroa, a Tama i te ao märama. 

 Te ruruku ki wehe o tupua, te wehe o Tangaroa, te ao huna ki te uru, 

 te Uru tonu o Tonganui.¶ E rongo ränei te tohe a Pötoru, kïhai i haere numinumi. 

 Ka rau matomato te tupu, ka tiritiria, ka poupoua ki Te Parewanui, 

7.5 ki Te Maungaarongo, ki Rätana. Ka käinga rua, käinga i te pono, käinga i te tika. 

 Ka tö te rangapü ki ngä rori kirikiri ki roto o Pöneke, püehuehu kau 

 te mahuetanga mai. Hunä ururua, hunä mokoroa, hunä pakikoke, 

 hunä käho, hunä hähani, hunä köpiro. Te morehutanga iho te waha o te pere, 

 he uri nö Höhepa i te tina, i te tï, i te parakuikui.

8. Te Pae o te Aranga Tuarua: 1975 ki Näianei Rangi

8.1 Wherawhera mai a rauwhärangi, puakina mai tërä i te hängü, 

 ka rongo te turi keakea, ka mätaki te matapö. Ura te rä, 

* Ëtehi o ngä wähi i mauheretia ai ngä tangata o Parihaka ki Te Waipounamu.
† He körero ënei i puta mö te wä o te pähuatanga o Parihaka.
‡ Ko Hinemoa te ingoa o te kaipuke karapoti i te motu.
§ Ko te whare o Tohu me te whare o Te Whiti.
¶ Te whare o Tangaroa.

 ko Uenuku i te rangi änewanewa, taratara mai rä ngä hihi, 

 e ngungu nei ngä aho ki koko whëuriuri, ki koko whëkerekere. 

8.5 Ka ao, ka ao ätea, ka ao märama. Tahia te marae, tahia te körero, 

 tahia te kura. Te kura i huna, te kura i tiki mai i Hawaiki, he kura toroa, 

 he piki raukura, he poi raupö. Hämama ake rä ngä waha ki te rangi, 

 tö räua nei Atua kaha rawa, te rangatira o te maunga ä-rongo, 

 kei kino, kei poke, kei whakanoa i töna tapu. He aha rä te manu? 

8.10 Ko taku poi te manu. I whano ai ki reira, i whano ai ki ngä whakatupuranga.*

 Koia kei Te Whakaputanga te wähinga, mä Te Pähua e kapi ai, 

 he pähua whakamutunga. E tü ai te hunga ririki i puehu ai 

 i te kino ngaro, mäna nei te mutunga.

9. Te Kawenata o Rongo: Onäianei—Ä Muri Ake

9.1 Whakarongo ake, hei hinu koa ki runga ki hö koutou pane, 

 he pakanga i waiho ake e ö koutou tïpuna. Ahakoa whakarumakina e te hoa, 

 ka puea anö, e ngängana mai rä i te puke, ka kite te iti me te rahi.†

 Whakaeketia te moana waiwai, te moana tuatua, te moana oruoru, 

9.5 koi whakatupuria he kawa ora. Whakaterea te ara rau a Tangaroa, 

 pakeke kau te ara tapokorau o nehe, unuhia te ara ruiti a Täne. 

 Tä te hae ka nawe, tä te pai ka tau, i te hari, i te koa. Me he pöpoko i te rua, 

 me he tätara-moeone i te rua, whakaeaea ki te hau. Kïta, kïta i te wiwï, i te wawä, 

 kei mou ki taihua, te äkinga ä-tai, te paringa ä-tai, i te taimaha, taikaha o te ao. 

9.10 Ko töku kaha me töku reo, hei reo whakahaere ki tënei whakatupuranga, 

 hei tangata whakaaraara koe mö ngä iwi e rua. E kore töu reo e täea te pëhi 

 e ngä mounga nunui, e kore töu mängai e täea te köpani e ngä mounga nunui, 

 e ngä pukepuke o te motu nei. Ka haepapa i töu reo, ka whakahaere 

 tikanga koe mö te kino kia mate i te pai.‡

“Ka tü te pou, ka rere i runga i ngä whakatupuranga”
“Kua hari, kua koa, kua tü Te Tikanga!”

* He körero ënei i ahu mai i ngä waiata
† He korero i puta i a Tohu Käkahi,
‡ He korero anö i a Tohu Käkahi

Te momo reo o te tauäkï tikanga tuku 
iho

Kia tätaria i konei te hanganga o te Tauäkï. E 
whitu noa ngä momo häpai o te whakamahi-
nga reo ka whakamäramahia ki tënei tuhinga, 
ahakoa he nui noa atu ngä häpai e kitea ana 
ki te Tauäkï nei. He häpai katoa ënei e taea ai 
te whakaatu ki ngä rerenga körero tuku iho, 
ki ngä tuhinga tawhito, ki ngä karakia me ngä 

rärangi waiata i puakina mai e ngä tüpuna i 
piri mai ki Parihaka, otirä, ki ngä kete körero 
a ngä Iwi o Taranaki.

1. He taki raupapa

Kei ngä karakia me ngä waiata o mua ka kaha 
kitea te noho takitoru, takiwhä, takiaha atu 
ränei i te tätai mai o ngä kupu. Ko tënei tëtehi 
hanga o te reo ki te poi manu o Aotea, ‘Hiki’, 

arä “Hikihikitia, riariakina, hapahapaina, ran-
garangahia te tapuwae o taku waka nei”, ki te 
karakia ränei o Hapurona, o ‘Püpüwhä’ whiti 
tuawhä, “Ko tawhito i whea, ko tawhito i tua, 
ko tawhito i a Ranginui e tü nei”. Ka takitoru i 
te nuinga o ngä wä, engari anö ko te poi manu 
‘Përä hoki’ ka takiwaru kë te tätai i a “awhi 
nuku, awhi rangi, awhi tau, . . . awhi ki a Papa e 
takoto nei”. E pënei ana te whakaraupapatanga 
o ngä tätai körero, mä te takitoru, takiaha ränei, 
o te tätai e whakatina te mahara me te mana 
o te whakaaro. 

Hei Tauira ki te Tauäkï:

Ki te Tauäkï i te rerenga 7.7, 7.8 ka takiono 

te tätai, “Hunä ururua, hunä mokoroa, hunä 

pakikoke, . . . hunä köpiro” kia rongo i te 

whänui o ngä taimahatanga ki runga i te papa 

käinga. Ka takiwhä anö hoki te rerenga 4.6 ki 

te körero ahu mai i a Tohu räua ko Te Whiti 

“He tau pai te tau, he ariki te tau, he ähuru 

te tau, nö te rëme te tau.” Äpiti atu ko te 

körero, rärangi 9.9, e whakarite ana i te tai o 

te moana ki ngä törangapü o te wä. “. . . kei 

mou ki taihua, te äkinga ä-tai, te paringa ä-tai, 

i te taimaha, taikaha o te ao.”

2. He taki tauaro

Arä anö ngä tauira o ngä rerenga tauaro ki ngä 
waiata, ngä karakia me ngä whakataukïtanga 
körero. Ki te waka Aotea, ki ana körero i kawea 
mai ki Aotearoa, käore nei he mutunga o te 
nohonga tauaro mö Rangi räua ko Papa, pënei 
i te rerenga tuarima o te karakia ‘Whakarongo 
mai’, “matua ä-nuku, matua ä-rangi”. Ka përä 
anö hoki ngä ingoa o ngä tatä o Aotea, ko 
‘Tipua-horonuku’, ko ‘Tipua-hororangi’. Ka 
noho tauaro mai ngä körero mö te ao me te 
pö; ko uta me tai; ko Tü me Rongo. Nö reira 
ka äta whakaurungia tënei taki tauaro ki te 
Tauäkï nei.

Hei tauira ki te tauäkï:

Ki te rerenga 1.11 ka tïkina tënei körero, 

“Huripokina te ao, taupokina te pö, . . .” mö 

te uranga o te rä. Kei te rärangi 5.12–5.13 ka 

kapohia te kauhau a Te Whiti “E runga, e raro 

nukunuku mai, e uta, e tai nukunuku mai.”

3. He kupu whakarite m –o te taiao

Kei ngä rangahau a Ailsa Smith (2001) ka tohua 
ngä momo kupu whakarite ki te taiao, mö te 
moana, mö te rangi, mö te whenua me ngä 
käinga i nohoia e te tangata. Hei täna, ko ënei 
ngä kupu e whakapümou nei i te tuakiri o ngä 
tängata e whai pänga mai ki te kaiwaiata. 

Hei Tauira ki te Tauäkï:

Ki te rerenga 7.1 ka tohua te torengitanga o 

te rä hei tohu mö te pöuritanga ka iri ki runga 

i a Parihaka, “E tö e te rä, te rukuhanga a 

Tamanui, a Tamaroa, a Tama i te ao märama” 

hei kupu whakarite mö te matenga o Tohu 

räua ko Te Whiti i te tau 1907. He tauira anö 

kei te rärangi 2.8 mö ngä tai nunui o te tau e 

aro whakarite ana ki te waipuketanga mai a te 

Päkehä “E pari ana te tai o makiri, he kiritea, 

he tai horonuku, he horo whenua . . .”

4. Ng –a kupu whakarite p–umou ana ki 
ng –a tongi k –orero a te iwi

Kei roto i ngä körero ngä tohu me ngä kitenga 
e whakahuatia ana hei hokinga mahara ki ngä 
mahi o mua. Ki Parihaka ko te raukura te tohu 
e hoki ai ngä mahara ki te manu toroa i tau ki 
te marae o Toroanui i te tïmatanga o te käinga, 
ä, ka noho ko tërä tohu ki te iwi o Taranaki 
tae noa ki ënei rä. Ko tëtehi atu tohu nui ko te 
whakatauäkï a Matakätea mä mö te tätarakihi, 
e huna ana i te makariri, kätahi ka kitakita 
ki te raumati hei kupu whakarite mö te iwi e 
huna ana i te wä o te pakanga, kia ara ake ngä 
whänau i te taunga o te rongomau.

Hei tauira ki te tauäkï:

Ka whakaurungia atu te kupu whakarite a 

Matakätea* mö te aka tämore, mö te puia, o 

te momo taro, tautau mahei, ki te rärangi 1.5. 

Ka rere ngä uri o te taro toutoua ki Käpiti, 

ka noho tonu mai ngä toa kaipakanga ki 

Taranaki, “Riro ana te puia taro uri ki Käpiti, 

whakarërea mai te puia tautau mähei”. He 

tauira anö ki te rärangi 3.7 “Me he raupö piko 

i te hau, ka ara.” E whakarite ana ki te iwi 

käore i uru ki te pakanga ki te Karauna, ka 

piko engari ä muri ake, ka ara ake anö rätou.

5. He whakahua ingoa

Kï tonu te Tauäkï nei ki ngä ingoa e mou tonu 
ai te hïtori ki te tuhinga. Mä te ingoa e möhio 
mai ai te minenga ki ngä tangata, ki ngä wähi, 
ki ngä mahi a te iwi me te whakatauira i ö rätou 
whakaaro. E hängai ana te Tauäkï ki ngä poi 
Parihaka e tohu ana i ngä mahi a te Karauna 
me ngä mahi tohe a Parihaka, he ingoa tängata, 
he ingoa whare, he ingoa hui, he ingoa takiwä 
i haere ai rätou. Heoi anö rä, ko ngä kawe ënei 
o te tähuhu körero o mua, me töna rerekë, 
rerekë rawa ki te kawe o ngä tuhinga hïtöria 
ki te pukapuka, waihoki, ngä tuhinga hïtöria 
ki ngä kerëme Tiriti.

Hei tauira ki te tauäkï:

Ka tätaia he ingoa Minita o ërä wä, rärangi 

2.2, 2.3, i a Waitere rätou ko Minarapa, ko 

Rïmene. He ingoa o ëtehi takiwä i haere ai 

ngä mouhere, rärangi 5.6, 5.6., i a Raukawa, 

Ötäkou, Rïpapa ki Whakaraupö me Hokitika. 

He whakahua ingoa marae, rärangi 6.6, i 

a Toroanui me Parähuka; ingoa pouwhare, 

rärangi 2.11, 6.8, i a Pätütütahi, Kumea-mai-

te-waka me Taiporohënui, i a Rangikäpuia 

me Te Raukura; ingoa kaipuke, rärangi 3.8, 

5.16, i a Rori Wëtere me Hinemoa; he ingoa 

wähi hoki i tü ai ngä kaupapa a te iwi, rärangi 

3.1–3.3, 7.5, i ngä pakanga ki Pekapeka, Te 

* Rongonui ana a Matakätea ki roto o Taranaki, rongonui 
i töna toa ki nga pakanga ä-iwi, i äna mahi hohou rongo 
otirä, i te tohe ki te Käwanatanga, mauheretia atu me te 
tini o Parihaka.

Köhia me Kaipöpö, i te whakapono ki Te 

Parewanui, Te Maungaarongo me Rätana. Kei 

ia ingoa i te Tauäkï ngä tähuhu körero e pükei 

mai ana ki te hinengaro o te hunga möhio, he 

mahara ki ngä mahi tupua o nehe.

6. Kupu whakahau, kupu  
whakatauira

E pukupuku mai ana te Tauäkï ki ngä rerenga 
körero i puaki ai ki ngä hui. Ka kapohia e te 
taringa, ka mou ki te mahara, ka whakamahia 
anö ki hui kë, ki wä kë, nä whai ä, ka noho hei 
tähuhu körero ki te iwi. E ora tonu ai a Tohu, 
e ora tonu ai a Te Whiti, a Matakätea, a Te 
Ua Haumëne i te herenga mai o ngä kupu ki te 
Tauäkï. Nö reira e körero tonu ana, e whakahau 
tonu ana, e whakamärama tonu ana te tuhinga 
i ngä kupu ki runga ki ngä whakatupuranga.

Hei tauira ki te tauäkï:

Ka tïkina ngä körero a Te Matakätea ki te 

rärangi 1.5, e whakatauira ana i te tupu o te 

taro. Kei te rärangi 5.3 ngä körero a Tohu 

räua ko Te Whiti mö ngä toa i tükinotia e 

ngä pirihimana, me ä räua kupu whakahau 

mö te puna wai ki ngä rärangi 6.4–6.5. Äpiti 

atu, ko te whakahau o te oati i whakaterea 

ki te minenga o te hui ki Manawapou i te tau 

1854 hei akiaki i te iwi kia manawa tina, kia 

manawa toka ki te pupuri i te whenua, kia 

kaua e hokona, rärangi 2.12, “. . . tangata 

tömua, whenua tömuri.”

7. Whakapaparanga mai o te 
whakaaro, o te pono

Ka kitea te whakapapa o ngä wharekura o nehe 
ki ngä whakahïnga waiata, ki ngä whakahïnga 
karakia. Ka whai whanaungatanga mai ki ngä 
kura i Hawaiki, ki ngä kura ä-iwi hei tuakiri 
ki ngä körero. Ka tuia he mana atua, he mana 
tüpuna ki roto i ngä körero, kia mana anö 
rä aua körero. Ki ngä körero o te Tauäki ka 



R. HOND332

MAI JOURNAL PUKAPUKA 6, NAMA 3, 2017

nui ngä karakia o tupua, o tawhito, e noho 
whanaunga mai ana ki ngä körero o te Paipera.

Hei tauira ki te tauäkï:

Ka roua mai ngä rerenga o ngä karakia o 

mua ki ngä rärangi 1.10, 2.1, 2.7, otirä 

ka whai whakapapa atu ki ngä kupu a te 

Paimärire, rärängi 8.3, “Ko Uenuku i te rangi 

änewanewa”. Ka whai whanaungatanga atu 

ki ngä mätauranga ä-iwi, rärangi 8.5–8.5, 

“Tahia te marae, tahia te körero, tahia te kura. 

Te kura i huna, te kura i tiki mai i Hawaiki 

. . .”. Ki te mutunga, ka takina he wänanga 

o te ruruku ‘Kawa ora’ kia puta ngä uri i ngä 

taimahatanga o mua, i ngä weri o te hara, 

rärangi 9.4–9.5, “Whakaeketia te moana wai-

wai, te moana tuatua, te moana oruoru, koi 

whakatupuria he kawa ora.”

He kupu whakaköpani

Ka aronui atu tënei tuhinga ki te rerekëtanga 
o tä te iwi whai kerëme ki tä Parihaka whai 

hohou-rongo ki a Te Karauna. Otirä, ka aronui 
ki te putanga o Te Tauäkï Tikanga Tuku Iho 
a Parihaka, ki töna hanga i runga i aua rerekë-
tanga. Ko tä te mana whenua, he whakatau i 
te muru, i te raupatu, ko tä te mana tikanga 
he whakatau i a Rongo, he whakatü anö i te 
Tikanga. Nä aua rerekëtanga ä-aronga i wätea 
ai a Parihaka ki te pokepoke, ki te mirimiri 
i töna ake tauira. I töna kore rata ki te kaha 
hïtöria o ngä Tähuhu Körero o ngä kerëme 
Tiriti, ka rapu tauira kë. Nö reira ka körero te 
tuhinga nei mö te reo o ngä waiata me te reo o 
ngä tuhinga tawhito i puea ake ai tëtehi Tauäkï 
i tuhia ki te momo reo o ngä reanga o Tohu, 
o Te Whiti, o Te Kähui Kararehe*, o Tonga 
Awhikau† mä. Ka tuhia pëneitia hei tauira, hei 
whäwhätanga reo, hei kaponga körero, hei 
taonga tuakiri ki ngä reanga whai muri. Ka 
wetengia te Tauäkï i konei kia märama mai ai 
ki ëtehi o ngä häpai a te hunga whakahï i ënei 
körero. Kia märama ai hoki, ehara i te mea nö 
näianei te tauira i matike mai engari i whäwhän-
gia atu ërä kua oti noa te takoto, hei taonga 
whakarere ki runga ki ngä whakatupuranga.

* He kaiwhakahï waiata, he kaituhi ki Parihaka. Ko Kähui 
te tamaiti a Minarapa, te minita näna nei a Tohu räua ko 
Te Whiti i ako ai ki ngä körero o te Paipera, ki te pänui, ki 
te tuhi.

† He kaiwhakahï waiata, he pou körero o Araukuuku. Ko 
Tonga Awhikau te mörehu whakamutunga o ngä toa o 
Tïtokowaru he 102 tau tana pahake i tana matenga i te 
tau 1965.

